
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ


1. Ընթացիկ իրավիճակը և իրավական ակտի ընդունման անհրաժեշտությունը.
««Հայաստանի Հանրապետության 2026 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ կատարելու մասին» ՀՀ կառավարության որոշման նախագծի (այսուհետ՝ Նախագիծ) ընդունման անհրաժեշտությունը պայմանավորված է հետևյալ հանգամանքով.
2026 թվականի հուլիսի 22-ից 24-ը «Մատենադարան» Մ. Մաշտոցի անվան հին ձեռագրերի գիտահետազոտական ինստիտուտում (այսուհետ՝ Մատենադարան) նախատեսվում է անցկացնել 3-րդ Հայագիտական միջազգային կոնգրեսը (այսուհետ՝ Կոնգրես), որն ունի նաև բացառիկ բովանդակային հիմք, քանի որ նվիրված է Մխիթար Սեբաստացու ծննդյան 350-ամյակին։ Այդ հանգամանքը էապես բարձրացնում է միջոցառման միջազգային ներկայացվածության, մասնակցության և կազմակերպչական պատասխանատվության մակարդակը։
Կոնգրեսի ծրագրի օրակարգում լինելու են միջազգային դրամաշնորհային ծրագրերը, թվային հումանիտար գիտությունները, վերջին մեկ տարվա ընթացքում իրականացված՝ հայագիտության զարգացմանը նպաստող ծրագրերը, համագործակցությունը միջազգային հայագիտական ամբիոնների հետ, ձեռագրական կենտրոնները և հայերեն գրավոր ժառանգության հավաքածուները, ինչպես նաև նոր հրատարակությունները («Գրքանիստ»): Կոնգրեսի շրջանակում կազմակերպվելու է առանձին գիտական նիստ՝ նվիրված Մխիթար Սեբաստացու 350-ամյակին: Նախատեսվում է ներկայացնել Կոնգրեսին նոր կարգավիճակ շնորհելու հնարավորությունը:
Կոնգրեսին իրենց մասնակցությունն են հաստատել միջազգային հեղինակավոր հայագետներ, պրոֆեսորներ, օտարազգի երիտասարդ գիտնականներ:
Ընդունված ավանդույթի համաձայն Կոնգրեսի շրջանակում կազմակերպվելու է նաև «1 տարվա Հավերժությունը» ցուցադրությունը, որի առանցքը կլինի ՀՀ կառավարության աջակցությամբ ձեռք բերված 13-րդ դարի մեծարժեք մատյանը:
Հայագիտական միջազգային կոնգրեսը վաղուց արդեն դուրս է եկել առանձին գիտաժողովի ձևաչափից և դարձել է ՀՀ գիտական, մշակութային և արտաքին քաղաքական առաջնահերթությունների համադրման ինստիտուցիոնալ հարթակ։
2026 թվականին անցկացվող Կոնգրեսը կազմակերպվում է արդեն երրորդ անգամ, ինչը վկայում է, որ այն ձևավորվել է որպես շարունակական միջազգային գործընթաց՝ սեփական հեղինակությամբ, գործընկերային ցանցով և ակադեմիական ճանաչմամբ։ Նախորդ երկու կոնգրեսների արդյունքները ցույց են տվել, որ միջոցառումը հանդիսանում է բացառիկ հարթակ, որտեղ համադրվում են.
· համաշխարհային հայագիտական կենտրոնների գործունեությունը,
· ՀՀ պետական գիտական և մշակութային քաղաքականության առաջնահերթությունները,
· միջազգային գիտական համագործակցության նոր ծրագրերը,
· մշակութային ժառանգության պահպանության և հանրահռչակման ոլորտում ձևավորվող միջազգային օրակարգը։
Այս առումով Կոնգրեսը ոչ միայն գիտական միջոցառում է, այլև Հայաստանի «փափուկ ուժի» (soft power), գիտական դիվանագիտության և միջազգային հեղինակության ամրապնդման կարևոր գործիք։
Կոնգրեսի կազմակերպչական աշխատանքները շատ ծավալուն են և պահանջում են մարդկային և ֆինանսական ռեսուրսներ և ներկայացված նախահաշիվը կազմվել է ոչ թե պայմանական հաշվարկների, այլ երեք հիմնական սկզբունքների համադրմամբ՝
1. Նախորդ երկու միջազգային կոնգրեսների կազմակերպման փորձ.
Ծախսերի կառուցվածքը հիմնված է նախորդ տարիներին փաստացի իրականացված կազմակերպչական մոդելի վրա, որը հնարավորություն է տվել ապահովել միջոցառումների անխափան իրականացումը, միջազգային մասնակիցների ընդունումը, գիտական նիստերի կազմակերպումը, համաժամանակյա աշխատանքը, տեղեկատվական ապահովումը և արարողակարգային միջոցառումները։
Այսպիսով, ներկայացված ծախսերը բխում են արդեն իսկ փորձարկված և արդյունավետ կազմակերպչական մոդելից, այլ ոչ թե տեսական հաշվարկներից։
2. Միջազգային միջոցառումների կազմակերպման շուկայական գնագոյացում.
Նախահաշվի յուրաքանչյուր բաղադրիչ ձևավորվել է ՀՀ-ում գործող ծառայությունների շուկայական արժեքների ուսումնասիրության հիման վրա՝ հաշվի առնելով միջազգային գիտաժողովների կազմակերպման ընդունված չափանիշները, մասնավորապես՝ տեխնիկական ապահովման, համաժամանակյա թարգմանության, ձայնային և լուսային համակարգերի, բեմական ձևավորման, մասնակիցների սպասարկման, հրատարակչական, թվային հաղորդակցության, լուսանկարչական և տեսանկարահանման, ինչպես նաև արարողակարգային ապահովման ծախսերը հաշվարկվել են գործող շուկայական առաջարկների տրամաբանությամբ և չեն գերազանցում նմանատիպ միջազգային միջոցառումների համար ընդունված միջին արժեքները։
3. Կազմակերպչական անձնակազմի անհրաժեշտություն.
Կոնգրեսի կազմակերպումն ընդգրկում է մի քանի տասնյակ միջազգային կազմակերպությունների, համալսարանների, գիտական հաստատությունների և հարյուրավոր մասնակիցների հետ բազմամսյա համակարգման աշխատանքներ։
Այդ պատճառով ծրագրի ղեկավարի, համակարգողների և կազմակերպիչների ներգրավվածությունը պայմանավորված է ոչ թե վարչական կառուցվածքի ընդլայնմամբ, այլ միջոցառման իրական կազմակերպչական ծավալով։ Նրանց աշխատանքը ներառում է միջազգային հաղորդակցություն, մասնակիցների ընտրություն, գիտական ծրագրի համակարգում, նիստերի կազմակերպում, հրատարակչական աշխատանքների համակարգում, հյուրերի ընդունում, տեղեկատվական և մեդիա աշխատանք, արարողակարգ, կամավորների և տեխնիկական խմբերի կառավարում։ Այս աշխատանքներն իրականացվում են ամիսներ շարունակ և չեն սահմանափակվում միայն Կոնգրեսի անցկացման օրերով։ 
Կոնգրեսի կազմակերպումը պետք է դիտարկել որպես ՀՀ գիտական հեղինակության, միջազգային գործընկերային ցանցերի և մշակութային դիվանագիտության զարգացում։
Վերջին տարիներին Հայաստանը հետևողականորեն ձևավորում է Մատենադարանը որպես միջազգային գիտական համագործակցության տարածաշրջանային կենտրոն։ Հայագիտական միջազգային կոնգրեսը հանդիսանում է այդ ռազմավարության առանցքային բաղադրիչներից մեկը և արդեն իսկ դարձել է այն հարթակը, որտեղ ձևավորվում են համատեղ հետազոտական ծրագրեր, միջազգային հրատարակություններ, ակադեմիական գործընկերություններ և մշակութային ժառանգության պահպանության նոր նախաձեռնություններ։
Ուստի Կոնգրեսի կազմակերպումը պետք է գնահատվի որպես պետության երկարաժամկետ ներդրում Հայաստանի գիտական մրցունակության, միջազգային ներկայության և մշակութային ազդեցության ընդլայնման գործում։

2. Առաջարկվող կարգավորման բնույթը
[bookmark: _Hlk195524426][bookmark: _GoBack]Նախագծով առաջարկվում է միջծրագրային վերաբաշխման միջոցով «1111. Բարձրագույն և հետբուհական մասնագիտական կրթության ծրագիր» ծրագրի «11007. Եվրոպական բարձրագույն կրթական տարածքի անդամակցությամբ պայմանավորված բարձրագույն մասնագիտական կրթության համակարգի բարեփոխումներ» և «12002. Հետբուհական մասնագիտական կրթություն ստացող ուսանողների կրթաթոշակ բուհական հաստատություններում» միջոցառումների գծով նախատեսված ֆինանսական միջոցներից 63,735.0 հազ. դրամ ուղղել «1162. Գիտական և գիտատեխնիկական հետազոտությունների ծրագիր» ծրագրի «11002. Գիտական ենթակառուցվածքի արդիականացում» միջոցառման «Գիտության մասսայականացման աջակցություն» ծախսային ուղղությանը՝ 3-րդ Հայագիտական միջազգային կոնգրեսի անցկացումն ապահովելու նպատակով:

3. ՀՀ կառավարության որոշման նախագծի մշակման գործընթացում ներգրավված ինստիտուտները, անձինք և նրանց դիրքորոշումը
[bookmark: _Hlk195524886]Նախագիծը մշակվել է ՀՀ կրթության, գիտության, մշակույթի և սպորտի նախարարության բարձրագույն կրթության և գիտության կոմիտեի կողմից:
 
4. Ակնկալվող արդյունքը
Նախագծի ընդունման արդյունքում հնարավոր կլինի ապահովել.
· Հայաստանում և արտերկրում հայագիտական հետազոտություններ իրականացնող ակադեմիական ու գիտակրթական հաստատությունների, կենտրոնների, ամբիոնների ու հետազոտական ծրագրերի միջև համագործակցության հաստատում, ամրապնդում և զարգացում.
· Հայագիտության միջազգայնացման խթանում, գիտահետազոտական համատեղ նախագծերի իրականացում, արտերկրի գիտակրթական հաստատություններում գործող հայագիտական ամբիոնների, այդ թվում՝ Հայաստանի Հանրապետությունից ֆինանսավորում ստացող համալսարանական կենտրոնների գործունեության ներկայացում և քննարկում.
· Հայաստանում պետական-գիտական դրամաշնորհային, ինչպես նաև ակադեմիական ու գիտակրթական հաստատություններում իրականացվող հետազոտական ծրագրերում արտերկրի հայագետների ներգրավվածության ընդլայնում:
· Մատենադարանի և արտերկրում գտնվող հայերեն ձեռագրերի հավաքածուներ ունեցող հոգևոր-ձեռագրական կենտրոնների միջև համագործակցության ամրապնդում՝ հայերեն գրավոր ժառանգության պահպանության, վերականգնման, թվայնացման, ուսումնասիրման ու հանրահռչակման ուղղություններով:

5. ՀՀ կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում սպասվող փոփոխությունների մասին
Նախագծի ընդունման կապակցությամբ ՀՀ պետական կամ տեղական ինքնակառավարման մարմինների բյուջեներում եկամուտների և ծախսերի ավելացում կամ նվազեցում չի նախատեսվում:
 Հարկ է նշել նաև, որ նվազեցվող միջոցառումների գծով մինչև տարեվերջ ֆինանսական միջոցների վերականգնման անհրաժեշտությունը բացակայում է:

[bookmark: _Hlk195525052]6. ՀՀ կառավարության որոշման նախագծի ընդունման կապակցությամբ այլ իրավական ակտերի նախագծերի կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտերում փոփոխություններ կատարելու անհրաժեշտությունը բացակայում է:

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը բխում է 
· Հայաստանի Հանրապետության 2050 վերափոխման ռազմավարությունից, որը հայկական մշակույթը սահմանում է որպես ազգային արժեք և միջոց՝ ամուր ինքնության և համահայկական ներուժի համախմբման նպատակների իրագործման համար՝ ապահովելու Վերափոխման Ռազմավարության 1-ին և 16-րդ մեգանպատակների, այն է՝ գիտելիքի, մշակույթի, գիտակցության և հմտությունների զարգացման միջոցով քաղաքակիրթ, ստեղծագործ, նախաձեռնող, կարողունակ և մրցունակ քաղաքացու ձևավորումը, ինչպես նաև ճանաչված, հարգված և հյուրընկալ Հայաստանի ստեղծումը և հայկական մշակույթի հանրահռչակումը:
· ՀՀ կառավարության 2026 թվականի հունվարի 29-ի N 113-Լ որոշմամբ հաստատված ՀՀ գիտության ոլորտի զարգացման 2026-2030 թվականների ռազմավարական ծրագրի «Սոցիալական պատասխանատվության բարձրացում (ՌՆ-3)» նպատակի «Գիտության հանրայնացում և հանրային ներգրավվածություն (ՄԱ 3-1)» միջանկյալ արդյունքից (Գ3.1.1. Հանրային ներգրավման ծրագրեր գիտական կազմակերպություններում):


